
           
               ᐱᕙᓪᓕᐊᔪᑦ ᑐᓴᕋᒃᓴᑦ 
 

ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐱᓇᓱᐊᕈᓯᖓᑦ 2009 - ᑕᐅᑐᙳᐊᕆᑦ ᐃᓕᓐᓂᐊᕇᖅᓯᒪᓗᑎᑦ! 
 

ᐃᖃᓗᐃᑦ, ᓄᓇᕗᑦ (ᐄᐳᕈᓪ 21, 2009) - ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖓᓂ, ᐃᐳᕈ 20-ᒥᒃ 24-ᒧᑦ, 
2009, ᐃᓕᓐᓂᐊᕐᓂᓕᕆᔨᒃᑯᓐᓄᑦ ᒥᓂᔅᑕ ᓗᐃ ᑕᐹᕐᔪᒃ ᑲᔪᖏᖅᓴᐃᕗᖅ ᓄᓇᕗᒥᐅᓂᑦ ᐃᓕᓐᓂᐊᖃᑦᑕᖁᔨᓪᓗᓂ 
ᐱᔭᕆᖃᑦᑕᖁᔨᓪᓗᓂᓗ. 
 
“ᑕᒫᓂ ᐊᕐᕌᒎᑉ ᐱᓕᕆᐊᕆᔾᔪᐊᑕᐅᓂᐊᖅᑑᑉ ᑲᒪᒋᔭᐅᓪᓗᐊᑕᕐᓂᐊᖅᑐᖅ, ᑕᐅᑐᙳᐊᕆᑦ ᐃᓕᓐᓂᐊᕇᖅᓯᒪᓗᑎᑦ, 
ᐱᒻᒪᕆᐅᔪᓂᒃ ᑐᓴᐅᒪᑎᑦᑎᒍᑕᐅᓇᓱᐊᖅᑐᖅ ᐃᓕᓐᓂᐊᖅᑎᐅᔪᐃᑦ ᐃᓕᓐᓂᐊᕇᖁᓪᓗᒋᑦ ᐊᒻᒪᓗ ᑭᓱᑐᐃᓐᓇᐃᑦ 
ᓴᖅᑭᕈᓐᓇᖅᑐᐃᑦ ᖃᓄᐃᓕᐅᕈᑕᐅᔪᓐᓇᖅᓯᒐᔭᖅᑐᑎᑦ ᐃᓕᓐᓂᐊᕇᖅᓯᒪᔪᓄᑦ,” ᐅᖃᖅᑐᓂ ᑕᐹᕐᔪᒃ.  “ᐊᕐᕌᒎᓐᓄᒃ 
ᒪᕐᕉᓐᓄᒃ ᐃᓕᓐᓂᐊᕇᖅᓯᒪᔪᑦ ᓇᓗᓇᐃᒃᑯᑕᖅᑖᕋᓗᐊᕈᕕᑦ, ᐊᑕᐅᓯᕐᒧᑦ ᐊᕐᕌᒍᒧᑦ ᐃᓕᓐᓂᐊᕇᖅᓯᒪᔪᓄᑦ 
ᓇᓗᓇᐃᒃᑯᑕᖅᑖᕋᓗᐊᕈᕕᑦ ᐅᕝᕙᓘᓐᓃᑦ ᓯᓚᑦᑐᓴᕐᕕᕐᔪᐊᕐᒥ ᐅᕝᕙᓘᓐᓃᑦ ᓴᓇᔨᐅᒋᐅᖅᓴᕐᓂᕐᒧᑦ 
ᐃᓕᓐᓂᐊᕇᕋᓗᐊᕈᕕᑦ; ᐃᓕᓐᓂᐊᕇᕈᕕᑦ ᐱᕕᖃᑦᑎᐊᕋᔭᓕᖅᑐᑎᑦ ᐊᒥᓱᒻᒪᕆᐊᓗᓐᓂᒃ!”  
 
ᐃᓕᓐᓂᐊᕐᓂᓕᕆᓂᕐᒧᑦ ᐱᓇᓱᐊᕈᓯᖓᑦ 2009-ᒥ ᐱᓕᕆᐊᕆᔭᐅᓪᓗᐊᕋᔭᖅᑐᐃᑦ ᐅᑯᐊᖑᕗᐃᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᖁᔭᒋᔭᐅᓂᖓᑦ ᐄᐳᕈᓪ 20, ᐃᓕᓐᓂᐊᓕᓵᖅᑐᓄᑦ ᐃᓕᓴᐃᔩᑦ 
ᖁᔭᒋᔭᐅᓂᖏᑕ ᐅᓪᓗᖓᑦ ᐄᐳᕈᓪ 21, ᐃᓕᓴᐃᔩᑦ ᖁᔭᒋᔭᐅᓂᖏᑕ ᐅᓪᓗᖓᑦ ᐄᐳᕈᓪ 22, ᐊᖓᔪᖅᑳᕆᔭᐅᔪᐃᑦ 
ᕿᑐᕐᖓᓖᑦ ᖁᔭᒋᔭᐅᓂᖏᓐᓄᑦ ᐅᓪᓗᖓᑦ ᐄᐳᕈᓪ 23 ᐊᒻᒪᓗ ᐃᓕᓐᓂᐊᖅᑏᑦ ᖁᔭᒋᔭᐅᓂᖏᑕ ᐅᓪᓗᖓᑦ ᐄᐳᕈᓪ 
24. 
 
“ᑕᒫᓂ ᐱᓇᓱᐊᕈᓯᕐᒥ, ᓄᓇᕗᑉ ᓄᓇᓕᖏᓐᓂᒥᐅᑕᓕᒫᑦ ᓇᓪᓕᐅᓂᖅᓯᐅᕈᑎᖃᖁᕙᒃᑲ ᐃᓕᓐᓂᐊᕐᓂᓕᕆᓂᕐᒥᒃ 
ᑲᔪᓯᓂᖃᖅᑎᑦᑎᕙᓐᓂᖏᓐᓄᑦ ᐊᒻᒪᓗ ᑲᔪᖏᖅᓴᕐᓗᒋᑦ ᐊᓯᖏᑦ ᒪᒃᑯᑦᑐᐃᑦ ᓄᓇᕗᒥᐅᑕᐅᔪᐃᑦ 
ᓯᕗᓂᒃᓴᖃᑦᑎᐊᕈᓐᓇᕐᓂᖏᓐᓄᑦ ᐊᒻᒪᓗ ᖃᐅᔨᓴᖅᑕᐅᓗᑎᑦ ᖃᓄᐃᓕᐅᕈᓐᓇᕋᔭᓕᕐᓂᖏᓐᓂᒃ 
ᐃᓕᓐᓂᐊᕇᖅᓯᒪᓂᖏᓐᓄᑦ,” ᐅᖃᖅᑐᓂ ᑕᐹᕐᔪᒃ.  
 
“ᐃᓕᓐᓂᐊᕐᓂᖅ ᐱᓕᕆᖃᑎᒌᒍᑕᐅᓲᖒᕗᖅ ᐃᓕᓐᓂᐊᖅᑎᑎᓐᓄᑦ, ᐃᓕᓴᐃᔨᑦᑎᓐᓄᑦ, ᓄᓇᓕᑦᑎᓐᓄᑦ, 
ᐃᓐᓇᖁᑎᓄᑦ ᐊᒻᒪᓗ ᖃᑕᙳᑎᒌᓄᑦ ᐃᑲᔪᖅᑐᖅᑕᐅᓪᓗᑎᑦ ᑕᒪᐃᓐᓄᑦ ᒐᕙᒪᐅᔪᓄᑦ.  
ᐊᑐᓕᖅᑎᑦᑎᕙᓪᓕᐊᓂᖃᓕᖅᑎᓪᓗᑕ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᒥᒃ, ᑲᒪᒋᒋᐊᓯᓗᒍ ᒪᕐᕉᓐᓂᒃ 
ᐅᖃᐅᓯᖃᕐᓗᑎᑦ ᐃᓕᓐᓂᐊᖅᑎᑦᑎᓂᕐᒧᑦ ᖃᓄᖅᑑᕈᑎ ᐊᒻᒪᓗ ᐱᐅᓯᑎᑕᐅᒋᐊᕐᓗᓂ ᓄᓇᕗᒥ ᐃᓕᓴᐃᔨᒃᓴᐅᓂᕐᒧᑦ 
ᐃᓕᓐᓂᐊᕋᒃᓴᖅ, ᐱᓕᕆᖃᑎᒌᖏᓐᓇᕆᐊᖃᖅᑐᒃᓴᐅᕗᒍᑦ ᓴᖅᑮᑦᑎᐊᕈᓐᓇᖁᓪᓗᑕ ᐱᐅᔪᓂᒃ,” ᐅᖃᖅᑐᓂ.  
 
ᐃᓕᓐᓂᐊᕐᓂᓕᕆᓂᕐᒧᑦ ᐱᓇᓱᐊᕈᓯᐅᔪᖅ ᐊᕐᕌᒍᑕᒫᑦ ᖃᓄᐃᓕᐅᕈᑕᐅᕙᒃᐳᖅ, ᐃᓕᓴᕆᔭᐅᓪᓗᑎᑦ ᓄᓇᕗᒥ 
ᐃᓕᓴᐃᔨᐅᔪᐃᑦ ᐊᒻᒪᓗ ᖃᐅᔨᒪᓕᖅᑎᑦᑎᒋᐊᖅᔫᒥᑎᑦᑎᓐᓇᓱᐊᖅᑐᑕ ᐱᒻᒪᕆᐅᓂᖓᓂᒃ ᐃᓕᓐᓂᐊᕐᓂᑉ 
ᓄᓇᕗᒥᐅᑕᓂᒃ ᓴᙱᔪᓂᒃ, ᖃᓄᐃᙱᑦᑐᓂᒃ ᐊᒻᒪᓗ ᐱᔪᓐᓇᑦᑎᐊᖅᑐᓂᒃ ᓴᖅᑮᔪᓐᓇᖁᓪᓗᑕ. 

